ՀԻՄՆԱՎՈՐՈՒՄ

«ՈՉ ՊԻՏԱՆԻ ՊԵՍՏԻՑԻԴՆԵՐԻ ԳՈՐԾԱԾՈՒԹՅԱՆ ԿԱՆՈՆՆԵՐԸ ՀԱՍՏԱՏԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ

1. Անհրաժեշտությունը 

Ոչ պիտանի պեստիցիդների գործածության կանոնների մշակման անհրաժեշտությունը բխում է Հայաստանի Հանրապետության կողմից վավերացված «Կայուն օրգանական աղտոտիչների մասին» Ստոկհոլմի և «Վտանգավոր թափոնների անդրսահմանային փոխադրման և դրանց հեռացման նկատմամբ հսկողություն սահմանելու մասին» Բազելի կոնվենցիաներով ստանձնած պարտավորություններից, «Եվրոպական հարևանության քաղաքականության Հայաստանի Հանրապետություն-Եվրոպական միություն գործողությունների ծրագրի կատարումն ապահովող 2009-2011 թվականների միջոցառումների ցանկը հաստատելու մասին» ՀՀ Նախագահի 06.05.2009թ. ՆԿ-68-Ա կարգադրությունից, ՀՀ կառավարության «Մի շարք բնապահպանական միջազգային կոնվենցիաներից բխող Հայաստանի Հանրապետության պարտավորությունների կատարման միջոցառումների ցանկը հաստատելու մասին» 02.12.2004թ. N1840-Ն որոշումից, «Հայաստանի Հանրապետության շրջակա միջավայրի պահպանության գործողությունների երկրորդ ազգային ծրագրին հավանություն տալու մասին» 14.08.2008թ. N33 և «Հայաստանի Հանրապետությունում «Կայուն օրգանական աղտոտիչների մասին» Ստոկհոլմի կոնվենցիայի իրականացման գործողությունների ազգային ծրագրի 2005-2010 թվականներին իրականացվելիք միջոցառումների ցանկին հավանություն տալու մասին» 13.01.2005թ. N1 արձանագրային որոշումներից:

2. Ընթացիկ իրավիճակը և խնդիրները

Վտանգավոր թափոնների, այդ թվում` ժամկետանց և օգտագործման համար ոչ պիտանի թունաքիմիկատների էկոլոգիապես անվտանգ գործածության հիմնահարցերը Հայաստանի Հանրապետության համար արդիական են, քանի որ լուծված չեն այդ թափոնների էկոլոգիապես անվտանգ եղանակով վերամշակման, վնասազերծման, ոչնչացման և հեռացման հարցերը: Մեր հանրապետության համար հույժ կարևոր հիմնախնդիր է նաև Նուբարաշենի գերեզմանոցի թունաքիմիկատների ոչնչացումը, որոնք կազմում են մոտ 500 տոննա, որոնց մեծ մասը քլորօրգանական միացություններ են: Թունաքիմիկատների էկոլոգիապես անվտանգ ոչնչացման տարբերակներից մեկը այդ նպատակով մեկ այլ երկիր դրանց արտահանումն է, որը պետք է իրականացվի «Վտանգավոր թափոնների անդրսահմանային փոխադրման և դրանց հեռացման նկատմամբ հսկողություն սահմանելու մասին» Բազելի կոնվենցիայի պահանջներին համապատասխան:  

Ներկայումս Հայաստանի Հանրապետությունում առկա են գյուղատնտեսության բնագավառում օգտագործման համար արգելված և ժամկետանց թունաքիմիկատների զգալի ծավալներ, որոնք կարող են էլ ավելի մեծանալ այդպիսի թափոնների գոյացման պայմաններում, որոնց պահումը, փոխադրումը և հեռացումը լուրջ վտանգ կարող է հանդիսանալ մարդու առողջության և շրջակա միջավայրի համար: 

3. Տվյալ բնագավառում իրականացվող քաղաքականությունը

 
Ոչ պիտանի պեստիցիդների գործածության կանոնների բովանդակությունը համապատասխանում է թափոնների կառավարման բնագավառում ձևավորված քաղաքականությանը:

4.  Կարգավորման նպատակը և բնույթը

Ներկայացված ՀՀ կառավարության որոշման նախագծով կարգավորման առարկան` Հայաստանի Հանրապետության տարածքում գոյացող   ոչ պիտանի պեստիցիդների գործածության  (հավաքման, պահման, փոխադրման և վնասազերծման) դեպքում ոչ պիտանի պեստիցիդների հաշվառմանը, գույքագրմանը, նույնականացմանը, վերափաթեթավորմանը և պիտակավորմանն անհրաժեշտ պայմանների ամրագրումն է` վերոգրյալ հիմնախնդիրների լուծման նպատակով: 

5. Նախագծի մշակման գործընթացում ներգրավված ինստիտուտները և անձիք

Սույն նախագծով հաստատվող «Ոչ պիտանի պեստիցիդների գործածության կանոնները» մշակվել է ՀՀ բնապահպանության նախարարության աշխատակազմի վտանգավոր նյութերի և թափոնների կառավարման վարչության և «Թափոնների ուսումնասիրության կենտրոն» ՊՈԱԿ-ի կողմից:
6. Ակնկալվող արդյունքները

ՀՀ կառավարության որոշման ընդունումը կնպաստի ոչ պիտանի պեստիցիդներ պարունակող թափոնների էկոլոգիապես անվտանգ եղանակով հավաքմանը, պահմանը, փոխադրմանը, վնասազերծմանը և այդ թափոնների ծավալների կրճատմանը, ինչպես նաև մարդու առողջության և շրջակա միջավայրի վրա դրանց հնարավոր վնասակար ազդեցության նվազեցմանն ու անվտանգության ապահովմանը: 

ՀՀ բնապահապանութան նախարար     Արամ Հարությունյան
ՏԵՂԵԿԱՆՔ
Իրավական ակտերում փոփոխություններ և լրացումներ կատարելու

անհրաժեշտության մասին

«Ոչ պիտանի պեստիցիդների գործածության կանոնները հաստատելու մասին»  ՀՀ կառավարության որոշման ընդունումն իրավական այլ ակտերում փոփոխություններ և լրացումներ կատարելու անհրաժեշտություն չի առաջացնում:  

ՏԵՂԵԿԱՆՔ

Իրավական ակտն ընդունելու կապակցությամբ պետական բյուջեում

ծախսերի կամ եկամուտների  փոփոխման վերաբերյալ

«Ոչ պիտանի պեստիցիդների գործածության կանոնները հաստատելու մասին»  ՀՀ կառավարության որոշման ընդունման հետ կապված ՀՀ պետական բյուջեի եկամտային և ծախսային մասերում փոփոխություններ չեն նախատեսվում:

Ց Ա Ն Կ

«Ոչ պիտանի պեստիցիդների գործածության կանոնները հաստատելու մասին»  ՀՀ կառավարության որոշման նախագծի 

մշակման համար հիմք հանդիսացող իրավական ակտերի

1. «Կայուն օրգանական աղտոտիչների մասին» Ստոկհոլմի կոնվենցիա 

2. «Վտանգավոր թափոնների անդրսահմանային փոխադրման և դրանց հեռացման նկատմամբ հսկողություն սահմանելու մասին» Բազելի կոնվենցիա 

3. «Թափոնների մասին» ՀՀ օրենք

4. «Իրավական ակտերի մասին» ՀՀ օրենք 

5. «Եվրոպական հարևանության քաղաքականության Հայաստանի Հանրապետություն-Եվրոպական միություն գործողությունների ծրագրի կատարումն ապահովող 2009-2011 թվականների միջոցառումների ցանկը հաստատելու մասին» ՀՀ Նախագահի 06.05.2009 թ. ՆԿ-68-Ա կարգադրություն

6. «Մի շարք բնապահպանական միջազգային կոնվենցիաներից բխող Հայաստանի Հանրապետության պարտավորությունների կատարման միջոցառումների ցանկը հաստատելու մասին» ՀՀ կառավարության 02.12.2004թ. N1840-Ն որոշում

7. «Հայաստանի Հանրապետության շրջակա միջավայրի պահպանության գործողությունների երկրորդ ազգային ծրագրին հավանություն տալու մասին» ՀՀ կառավարության 14.08.2008թ. N33 արձանագրային որոշում

